
фантастикадан ажырату және манипуляциялық әдістерді тану қабілеті 

ақпараттық сауаттылықтың маңызды құрамдас бөлігіне айналады. 

Тиімді шараларға қоғамдық орта құру, жалған ақпаратты сүзуге 

арналған технологиялық шешімдерді әзірлеу, сондай-ақ халықаралық 

деңгейдегі ынтымақтастық бірлестігін құру маңызды. Ақпараттық қауіптердің 

үнемі өзгеріп отыратын сипатын ескере отырып, қарсы стратегиялар құра білу 

керек. 

Манипуляция мен жалған ақпараттан қорғау қоғамдық міндет екенін 

және оны сәтті шешу азаматтардың, үкіметтердің және халықаралық 

ұйымдардың бірлескен күш-жігеріне байланысты екенін түсіну маңызды. 

Аяжан Маханбетова,   

ЕҰУ журналистика және саясаттану факультетінің 

 2-курс магистранты 

 

 

Кіріспе. Қазіргі таңда әлеуметтік желілердің қолданыста кеңінен 

таралғанын айтпаса да білеміз. Соның ішінде инстаграм мен фэйзбук басқа 

желілерге қарағанда көп қолданылады. «1 секундта инстаграмға 8 адам 

тіркеледі» - деген қызық ақпарт та осы сөзімнің дәлелі іспеттес.  

10 жыл бұрын телеарналар ақпаратты желіде жариялау дегенді мүлде білмейтін. 

Интернетте ақпарат жариялау ол тек сайт қызметіне тән дүние секілді көрінетін. 

Ал, қазір ақпараттық сайттар да көп, әлеуметтік желілерде газеттер мен 

телеарналардың ақпарат тарататын ресми парақшалары да жеткілікті. Біз осы 

ақпарат алаңының телевизиямен, баспа ісіндегі жазумен ғана шектелмей, заман 

талабына сай дамуына байланысты 2 мәселені айтамыз. Біріншіден, сайттардың 

көптігінен ақпаратқа фактчекинг жасау азайып, салдарынан дау туындайтын 

проблемаларға әкеліп жатады. Екіншіден, телеарналар мен газеттердің 

әлеуметтік парақшаларында жарияланатын ақпараттарда қате жиі кездеседі. 

Журналист қалай жазса, халық та соны қайталайды, қалай айтса дәл солай 

қабылдайды. Сондықтан, алдымен журналистер ақпаратты сүзгіден өткізіп, 

сараптама жасап, зерттеу жүргізіп, жазған дүниесін қатесіз ұсына білу керек.  

Негізгі бөлім: Интернетте ақпараттық, танымдық деп ашылған 

сайттар қатары өте көп. Қайсысы ресми, қайсысы заңды жұмыс жасап тұрмаған 

сайт екенін бір қарағанда ажырата алмайсыз. Бірақ, ақпарат алаңында жүрген, 

сайттың жүктеген ақпаратына тәуелді емес журналистерге жалған ақпаратты 

ажырату, сайттың көшірмемен ғана айналысатынын түсіну аса қиынға соқпайды. 

Алайда, қарапайым халық бірінші қайдан қандай ақпарат оқыса, соны шындық 

деп қабылдап жатады. Ол ақпарат бір адамнан екіншісіне айтылып таралып 

кетеді. Яғни, сараптама жасалмаған жалған ақпараттың зияны моральды немесе 

психологиялық түрде адамдарға зиянын тигізуі мүмкін. Жалған ақпараттың 

таралуына байланысты, қазір мұсылман елдері барынша көмектесуге тырысып 

жатқан палестиналықтарға қатысты ақпараттың бірін мысал ретінде алдық. 

Жақында әлеуметтік желілерде «Мысырлықтар палестиналықтарға су мен тамақ 

жеткізіп жатыр» - деген жазбамен, жаяу жазық далада сөмке арқалап кетіп бара 

жатқан көп адамның видеосы тарап кетті. Жазбасына қарап адамдардың 

көпшілігі осы видеоға сеніп түрлі пікірлер жазды. Бірі жақтырмаса, бірі «дұрыс, 

жаяу болса да көмектесу керек» деген сынды пікірлер жазып жақтап жатты. Бұл 

видео Газамен мүлде байланыс болмай қалған сәтпен сәйкес уақытта таралды. 

Бірақ, «Factcheck_kz» сайты бұл видеоның Газадағы оқиғамен байланысы жоқ 

екенін, шын мәнінде бұл видеороликтің желіге 7-қыркүйекте жүктелгенін, Ливия 

мен Египет шекарасында түсірілгенін анықтаған [1]. Қоғамда қандай мәселе дау 

тудырса немесе көп айтылса, тиісінше сол уақытта түрлі ақпараттар толып 

кетеді. Ондағы жалған ақпарат таратушылардың мақсаты қаралым жинау немесе 

рейтинг көтеру болатыны белгілі. Алайда, мұндай әрекетке баратын адамдар 

жауапкершілікке тартылуы мүмкін екендіктерін ескермей жатады. ІІМ өкілі 

жалған ақпарат таратудың жазасы айыппұл емес, қылмыстық жауапкершілік 

екенін, пандемия кезіндегі жалған ақпараттың өршіп тұрған тұсында 

журналистерге берген жауабында айтып өткен [2].   

Жалған ақпараттардың болатынын, оны сараптап, рас-өтірігін 

анықтайтындардың табылатынын айттық. Енді әлеуметтік желіде, ресми 

сайттарда кездесетін қателер туралы айтып өтейік. Халыққа тек шынайы ақпарат 

беруден бөлек, жалған деректерге зерттеу жасап анық-қанығын ажыратып 

беретін «Factcheck_kz» сайтының әлеуметтік желіге жүктеген бір постынан 

қатені байқадық. Онда «Шашты көп жуса тез майласады ма?» деген тақырыпша 

бар және видеода сөйлеп отырған азамат та сөз арасында сол сөзді қолданған [3]. 

Ол қате жазылған және айтылған «майласады» деген сөз. Дұрысы «майланады». 

Осы «шаш тез майланады» деген сөзді «майласу» деп қолдану қате екенін байқап 

отырмыз. Бұл жерде әріптіп қате емес, сөзді дұрыс қолданбау екені белгілі. 

Мұндай қате көп жағдайда орысшадан тікелей аударма жасағанда кетеді. 

Маңдайшаларда жиі көретін қателердің басты себебі де сол аударманың дұрыс 

жасалмауында. Ал, сайтқа келетін болсақ, «Неге.кз» сайтының әлеуметтік 

желідегі парақшасында жиі болмаса да, ара-тұра әріптік қателер кездесіп қалады. 

Тамыз айында «Жетісу облысының әкімі неге президенке саботаж жасап жүр?» 

- деген тақырыппен пост салынды. Байқап тұрғанымыздай мұнда әріптік қате 

кеткен. Тұрақты оқырмандары бар, тың ақпараттарды жылдам ұсынып жүрген 

сайттың журналистері бұл қателікті байқаған соң, әлеуметтік желіге жүктелген 

постты біршама уақыттан соң өшіріп тастаған. Әрине, «мұндай қателер толып 

жүрген жоқ» деген сылтаумен байқамаған кейіп танытуға да болар еді. Бірақ, жүз 

мыңдаған оқырманы бар, халықтың назарындағы ақпараттық сайттың барынша 

қырағы болғаны артық етпейді. Бұл мәселеде оңай, қате кеткен постты өшіре 

салды. Келесі мысал ІІМ-нің ресми сайтындағы қателер туралы. Бұл туралы 

«tilalemi.kz» сайты сараптамалық мақала жазған екен [4]. Ішкі істер 

министрлігінің ресми сайтының «Балалар айдарында» кеткен қателерді анық 

көрсеткен. Онда: "Қауіпсіздік ережелеріне байланысты құнды мағлұматтар 

жинақталған. Тек қазақ тілінде өте сауатсыз жазылыпты. Мәселен, «Есіртіге 

масаю белгілері. Есірткі тұтынудың жалпы белгілері» деген ақпаратта «Мінез-

құлық белгілері: қасында болып жатқандарға барған сайын мән аудармау» деген 

жол бар. «Мән бермеу», «Көңіл аудармау» деген тіркес бар, бірақ «мән 

аудармау» дегенді бірінші рет естіп отырмыз. «Айналасында болып жатқан 

жағдайларға қызығушылығының азаюы, мән бермеу» болса керек. Ақпараттың 

тақырыбы да қате. «Есіртіге» деп жазыпты. «К» түсіп қалғаны анық. Жалпы 

алғанда, әріптің түсіп қалуы, артық әріптің жазылып кетуі өте жиі кездеседі" - 

деп жазылған. Бұл мақалада тағы бір айтылған дерек, орысша жазылған 

жерлерінде сөздер қатесіз, орын-орынымен жазылған да, қазақша көрсетілген 

ақпарат қате жазылған, дұрыс аударма жасалмағаны туралы айтылады. 

Жоғарыда айтып өткеніміздей, орысшадан қазақшаға аударма жасау ісіне 

салғырт қаралады. Соның нәтижесінде сөздер қате жазылып, орынсыз 

қолданылып жүр. Мұндай қателерге көз жұмып қарай беретін болсақ, 

сауатсыздық белең алып, ана тілімізге деген құрметті азайтып алуымыз мүмкін. 

Сондықтан, журналистер ана тілімізге, мамандығымызға деген құрметті 

көрсетіп, әріптік қатені көрсек те сайттың, мақаланың, маңдайша ілінген 

мекеменің, жарнама иелерінің жекесіне шығып ескерту жасап, бір қатенің болса 

да түзетілуіне атсалысуымыз қажет.  

Әлеуметтік желіде, ресми сайттарда кететін қателерден бөлек, 

ақпаратты жеткізуде нақтылық жетіспей, шұбалаңқы мәтіндер оқырманды тез 

жалықтырып жатады. Адамдар қысқа әрі нақты ақпаратты қабылдай алатын, 

қорытындысына жету үшін бір бет ақпаратты оқу жалықтырып жіберетін 

қоғамда Фактчек сайты ұтымды тәсілде ақпарат жазуды бастап та кеткен. Соған 

байланысты мынадай мысалды айтып өтейік. Фактчекинг сайтында «Facebook 

пен Instagram QAnon қозғалысына қатысты саясатты күшейтеді» - деген атаумен  

мақала жарияланған [5]. Мақала қысқа да нұсқа әрі түсінікті жазылған. 

Мақаланы оқу арқылы ақпараттың шын және сөйлемдерінің сенімді түрде 

жазылғанын байқауға болады. Мұнда бір рет айтылған ой екінші рет 

жазылмаған. Бұл мақалада: «Facebook пен Instagram әлеуметтік желілері QAnon 

қозғалысына қарсы саясатын күшейтеді, оның жақтастары қастандық 

теорияларына сенеді және АҚШ президенті Дональд Трампты қолдайды» - деп 

жазып, сандармен факт көрсеткен. Соңында оқырманға түсінікті болу үшін 

контекст жазылған. Ол жерде: «QAnon дегеніміз не? Шілде айында Twitter 

QAnon мазмұны бар твиттерді өз ұсыныстарынан алып тастайтынын және 

трендтер бөліміндегі қозғалысқа қатысты тақырыптар мен терминдер 

бұғатталатынын» жариялаған. Бір мақалада ақпарат бар, факт бар, қолданылған 

терминдер түсінікті болу үшін контексттер де жазылған. Бірақ салыстырмалы 

түрде қысқа әрі нақтылық бар. Байқап қарасақ, телеарналар мен газеттердің 

әлеуметтік желіге жүктейтін ақпараттары теледидарда айтылғандай немесе 

газетте жазылғандай ұзақ берілмейді. Маңызды деген бөлігін оқырмандарын 

жаңалықпен хабардар ету мақсатында жылдам желіге жүктеп отырады. Осыдан-

ақ адамдардың ақпаратқа қаншалықты сұранысы болса, соншалықты 

жауапкершілікпен қарап, мұқияттылық таныту керек екенін көре аламыз.   

Қорытынды: Журналистика – билік пен халықтың арасындағы көпір 

іспеттес. Ақпарат алаңында түрлі өзгеріс, жаңашылдық орнап жатады. Бір 

қарағанда оңай көрінетін маман иелерінің жұмысы шын мәнінде үлкен 

жауапкершілікті талап етіп, әрдайым уақыт сенімен санаспаса да, сен әрдайым 

уақытпен санасып жылдам жұмыс істеу керек екенінің дәлелі. Сырттан 

қарағанда дайын ақпаратты жеткізу, айтып беру мен жазу ғана секілді болып 

көрінеді. Негізінде бір артық немесе орынсыз айтылған сөз үшін, тіпті түсірілген 

фотосуреттерді қолдану барысында да дау туындап, мәселенің пайда болуы 

ықтимал. Көп жағдайда ескермей жататын дүниенің бірі авторлық құқық. Мұның 

барлығы қарапайым халыққа түсініксіз болып көрінуі мүмкін. Журналист 

жұмысының қиындығы мен жауапкершілігін қоғамға түсіндіруінің қажеті жоқ. 

Керісінше жауапкершілікті сезініп, сапалы жұмыс нәтижесімен бөліссе 

журналистің еңбегінің жемісі сол, халыққа пайдалы, өтімді болған, сауатты 

жазылған, сараптама жасалған ақпарат болмақ.  

